
E’ assuto Carnovale! E’ assuto Carnovale. 

Appena se sent’ ’a museca ’e sto verso speciale

scoppa ’a festa miezzo Montemarano

p ’ ’e femmene e uommini , creature e anziani. 

 

’O paese s’appripara a’ assì ra nu vierno luongo.

E sì puro ’o friddo arrota abbascio ’o ponte 

no’ fa niente, no’ conta : co na mascara ’nfaccia 

se soggliono subbeto ’ndrugli, rinucchi e brazza.

 

Na morra ’e caporabballi e pulicinielli

nnant’ ’ a cuncierti r’organetti e ceramelle

ra tanta secoli pe’ tre gghiuorni e tre notte

abballano, cantano, se scolano fiaschi e votte.

 

’O vaglione è abbrazzato ’a nnammorata;

’o marito c’à  mogliera semp’azzeccata;

’o viecchio e  ’a vecchia ca rirono sdendati:

è quessa ’a mascarata: n’ umanità spinzierata.

 

Se presenta accussì ’o Carnovale pe’ ogni bbia, 

è na legge antica ra rispettà ’o paese mio: 

mentre i forastieri saltano e tirano fotografie  

i montemaranisi ballano e arecellano r’allegria.   

  

Na vota ’a chiazza  ’a cantina ’e zì Maria ’e Rachele

’a mogliera r’ ’o brigadiere se vistivo ra cantiniera.

“Trasimmo- ricivo Nicola Mungiello- a ’o cucchiere: 

 jammo a bberè che tene ’a vantiera r’’a brigadiera”! 

 

Grazie ’a na tarantella ca te sazzia into e fore,

se squagliano a ’ntrasatta pinzieri, affanni e ruluri.

Tant’anni fa ’o clarino ’e Nbrusino se turciliava 

e l’organetto’e Minico ’e Gianni ’e Nnina ’ncantava.

 

Misi e misi servevano pe’ preparà sta pricissione

festeggià ’o rre r’’o paese,  r’a meglio tradizione.

Ai tiempi r’’i ferrari, r’’i cusituri e r’’i falegnani

Carnovale nasseva int’ ’a le potée e i sottani. 

 

Spisso arreto ’a passione, ’a storia e na mascarata

ng’erano gelusie ’e mestiere, sfizzi ’e vecenati.

Chiazza e Ponte erano pevo ’e briandi e carbinieri:

 se tacchiriavano le sfilate nnanti Minicuccio ’o barbiere     

 

Chi se vesteva ra Creopatra, chi ra Faraone e l’Eggitto; 

chi rovacava ’ncapo ’a gente sacchetti ’e cunfietti: 

’a festa costava nu puino ’e sordi ogni anno

e i riebbiti po’ se pavavano, ’o juorno ’e San Giuanno.

 

Tanno s’aprevano palazzi, cucine, salotti e divani

era no grand’ onore accoglie caporabballi e pacchiane: 

fumavano i tiani ’e lasagne, lle turtiere ’e timballi, 

tutt’’a notte se passava tra mangiate, veppete e balli.

 

Ch’emozioni se proàono ’a ballà int’ ’a le case, 

quanno trasivi e menavi vranche ’e cunfietti e vasi.

Mo’ c’a scusa ca se vastano consolle e zuppiere 

s’è persa l’urdema usanza vera, puro sto piacere. 

 

’O paese se senteva ’o meglio pizzo r’’o creato 

addò uno se poteva divertì anche scammisato. 

Chi veneva sulo na vota ’a bberè sto carnovale

roppo ’nge  tornava, puro si teneva no male.

 

Oj simmo chini ’e luce, barri, pabbi, cafè e discoteche, 

 n’ata cosa erano però i ceroggini ’e le vecche poteche; 

 c’’a miseria cchiù nevora se campava ’e fantasia 

e ’a vita int’’o scorone e senza tilivisione era na puisìa.

 

Sta festa è robba ’e no popolo giuviale e ’ndisto

che ’bbinto stienti, friddo, fame e tutto ’o riesto:

è na bella lizzione ’e vita ca ogni anno te fa ddice      

a chi s’accire ’a fatià: chi te lo fa’ fa’, vieni qua!!             

